Монгол Улсын Их Хурлын 2005 оны 03 дугаар сарын 18-ны (баасан гариг) өдрийн ээлжит бус чуулганы нэгдсэн хуралдааныг 17 цаг 55 минутад Улсын Их Хурлын дарга Н.Энхбаяр нээж гишүүдийн ирц, хэлэлцэх асуудлын дарааллыг танилцуулав.

Нэгдсэн хуралдаанд ирвэл зохих 75 гишүүнээс 45 гишүүн ирж, 60.0 хувийн ирцтэй байв.


Чөлөөтэй: -Б.Батбаяр, Н.Батбаяр, Х.Баттулга, Сүх.Батболд, Э.Бат-Үүл, Б.Бат-Эрдэнэ, Ц.Баярсайхан, Р.Буд, Л.Гүндалай, Д.Дондог, Д.Дэмбэрэл, Ц.Жаргал, М.Зоригт, С.Ламбаа, Б.Мөнхтуяа, Р.Нямсүрэн, С.Оюун, Ч.Раднаа, Р.Раш, К.Сайраан, Я.Санжмятав, Ч.Содномцэрэн, Ц.Сүхбаатар, Ч.Улаан, А.Цанжид, Б.Цэрэнбалжир, М.Энхсайхан, Б.Эрдэнэбат

Өвчтэй: -Ц.Батаа, Д.Одхүү
Улсын Их Хурлын дарга Н.Энхбаяр Зэвсэгт хүчний 84 жилийн ойг тохиолдуулан Их Хурлын гишүүд, зэвсэгт хүчинд алба хааж байгаа, алба хааж байсан зэвсэгт хүчинтэй амьдралаа холбосон нийт хүмүүст Их Хурлынхаа нэрийн өмнөөс чин сэтгэлийн халуун баяр хүргэж, цаашдынх нь ажил хөдөлмөрт амжилт, аз жаргалыг хүсэн ерөөв. /Алга ташив/

НЭГ. Улсын Их Хурлын гишүүнээр сонгогдсон Ж.Гүррагчаагийн бүрэн эрхийг хүлээн зөвшөөрөх тухай
Хэлэлцэж буй асуудалтай холбогдуулан ажлын хэсэгт Сонгуулийн ерөнхий хорооны дарга Ж.Ядамсүрэн, Улсын Их Хурлын Тамгын газрын ерөнхий нарийн бичгийн дарга Н.Лувсанжав, нарийн бичгийн дарга Б.Ганбат, Хуулийн хэлтсийн ахлах зөвлөх Н.Цогтсайхан, зөвлөх Д.Насанжаргал, Төрийн байгуулалтын байнгын хорооны референт Г.Чагнаадорж нар байлцав.

Сонгуулийн ерөнхий хорооны дарга Ж.Ядамсүрэн УИХ-ын 59 дүгээр тойрогт явуулсан сонгуулийн дүнгийн талаар товч мэдээлэл хийж, шинээр сонгогдсон Ж.Гүррагчаагийн бүрэн эрхийг хүлээн зөвшөөрсөн шийдвэр гаргаж өгөхийг хүслээ.

Дараа нь УИХ-ын дарга Н.Энхбаяр тангараг өргөхийг хүсэхэд шинээр сонгогдож буй УИХ-ын гишүүн Ж.Гүррагчаа индэрт гарч ирэн УИХ-ын гишүүний тангараг өргөн танхимын хойморт байрлах Төрийн сүлдэнд мэхийн ёсолсны дараа зүүн гар тийш эргэн Төрийн далбааны дэргэд очиж баруун хөлөө өвдөглөн, зүүн хөлөө хагас нугалсан байдалтайгаар далбаанаас адис аван нар зөв эргэж танхимын зүүн хойно байрласан ширээнээ очиж Тамгын газрын ерөнхий нарийн бичгийн дарга Н.Лувсанжаваас тангаргын хуудсаа авч тангаргын хуудаснаа гарын үсэг зурж, УИХ-ын дарга Н.Энхбаяраас энгэрийн тэмдгээ гардан авахад танхимд суугсад түүнд баяр хүргэн алга ташив. Ж.Гүррагчааг суудалдаа очмогц Төрийн дуулал эгшиглэн танхимд суусан хүмүүс босч хүндэтгэл үзүүлэв. 

Улсын Их Хурлын дарга Н.Энхбаяр Их Хурлын гишүүнээр сонгогдсон Жүгдэрдэмидийн Гүррагчаад ажлын амжилт, хамгийн сайн сайхныг хүсэн ерөөв.

Н.Энхбаяр: -Монгол Улсын Их Хурлын гишүүний бүрэн эрхийг хүлээн зөвшөөрөх тухай тогтоолыг баталъя.

Зөвшөөрсөн 40

Татгалзсан –

Бүгд 40 –100 хувийн саналаар батлагдлаа.

Н.Энхбаяр: -Байнгын хорооны гишүүнээр батлах тухай УИХ-ын тогтоолыг баталъя.

Зөвшөөрсөн З9

Татгалзсан 1

Бүгд 40 –97.5 хувийн саналаар батлагдлаа.

Уг асуудлыг 18 цаг 10 минутад хэлэлцэж дуусав.

ХОЁР.Монгол Улсын Засгийн газрын зарим гишүүдийг томилох тухай 

Хэлэлцэж буй асуудалтай холбогдуулан ажлын хэсэгт Улсын Их Хурлын Тамгын газрын ерөнхий нарийн бичгийн дарга Н.Лувсанжав, нарийн бичгийн дарга Б.Ганбат, Хуулийн хэлтсийн ахлах зөвлөх Н.Цогтсайхан, зөвлөх Д.Насанжаргал, Төрийн байгуулалтын байнгын хорооны референт Г.Чагнаадорж нар байлцав.

Чуулганы хуралдаанд Монгол Улсын Ерөнхий сайд Ц.Элбэгдорж оролцов.

Танилцуулгыг Монгол Улсын Ерөнхий сайд Ц.Элбэгдорж танилцуулав.

Танилцуулгатай холбогдуулан Улсын Их Хурлын гишүүн А.Бакейгийн асуусан асуултад Монгол Улсын Ерөнхий сайд Ц.Элбэгдорж нэмэлт, тайлбар хийв.

Аюулгүй байдал, гадаад бодлогын байнгын хорооны дүгнэлтийг Улсын Их Хурлын гишүүн Р.Амаржаргал танилцуулав. 

Н.Энхбаяр: -Монгол Улсын Засгийн газрын гишүүн, Батлан хамгаалахын сайдаар Цэрэнхүүгийн Шаравдоржийг томилъё.

Зөвшөөрсөн 40

Татгалзсан –

Бүгд 40 –100 хувийн саналаар дэмжигдлээ.

Улсын Их Хурлын гишүүн С.Отгонбаяр, Б.Жаргалсайхан нарын асуусан асуултад Д.Дорлигжав нэмэлт, тайлбар хийв.

Төрийн байгуулалтын байнгын хорооны дүгнэлтийг Улсын Их Хурлын гишүүн, Төрийн байгуулалтын байнгын хорооны дарга Су.Батболд танилцуулав.

Н.Энхбаяр: -Монгол Улсын Засгийн газрын гишүүн, Монгол Улсын сайдаар Дамбийн Дорлигжавыг томилъё.

Зөвшөөрсөн З8

Татгалзсан 2

Бүгд 40 –95.0 хувийн саналаар дэмжигдлээ. 

Н.Энхбаяр: -Монгол Улсын Засгийн газрын гишүүдийг томилох тухай УИХ-ын тогтоолыг баталъя.

Зөвшөөрсөн З7

Татгалзсан З

Бүгд 40 –92.5 хувийн саналаар батлагдлаа.

Шинээр сонгогдсон Засгийн газрын гишүүдэд ажлын амжилт хүсч, аз жаргал, хариуцлагатай үр дүнтэй ажиллахыг хүсэн ерөөв. (Алга ташив)

Уг асуудлыг 18 цаг З5 минутад хэлэлцэж дуусав.

ГУРАВ.Зарим төрлийн барааг гаалийн болон нэмэгдсэн өртгийн албан татвараас чөлөөлөх тухай хуулийн төсөл /хэлэлцэх эсэх/

Хэлэлцэж буй асуудалтай холбогдуулан ажлын хэсэгт Үйлдвэр, худалдааны дэд сайд Ц.Энхтүвшин, газрын дарга Д.Бадарч, Гаалийн ерөнхий газрын хэлтсийн дарга М.Доёддорж, Оёмол, сүлжмэл бүтээгдэхүүний үйлдвэрлэгчдийн холбооны тэргүүн Н.Даш-Өлзий, Улсын Их Хурлын Тамгын газрын ерөнхий нарийн бичгийн дарга Н.Лувсанжав, Хуулийн хэлтсийн ахлах зөвлөх Н.Цогтсайхан, зөвлөх Г.Цэрэндулам, Төсвийн байнгын хорооны референт Ё.Мөнхбаатар нар байлцав.

Төсөл санаачлагчийн илтгэлийг Түлш, эрчим хүчний сайд Т.Очирхүү танилцуулав.

Илтгэлтэй холбогдуулан Улсын Их Хурлын гишүүн Ц.Дамиран, М.Сономпил, Б.Эрдэнэсүрэн, Б.Жаргалсайхан нарын асуусан асуултад ажлын хэсгээс Ц.Энхтүвшин, Д.Бадарч, Н.Даш-Өлзий нар нэмэлт, тайлбар хийв.

Төсвийн байнгын хорооны дүгнэлтийг Улсын Их Хурлын гишүүн А.Бакей танилцуулав.

Н.Энхбаяр: -Зарим төрлийн барааг гаалийн болон нэмэгдсэн өртгийн албан татвараас чөлөөлөх тухай хуулийн төслийг хэлэлцэх нь зүйтэй.

Зөвшөөрсөн З7

Татгалзсан 4

Бүгд 41 –90.2 хувийн саналаар дэмжигдлээ.

Н.Энхбаяр: -Байнгын хорооны саналаар анхны хэлэлцүүлгээр батлуулах горимын саналыг дэмжье.

Зөвшөөрсөн З7

Татгалзсаан 4

Бүгд 41 –90.2 хувийн саналаар дэмжигдлээ.

Н.Энхбаяр: -Зарим төрлийн барааг гаалийн албан татвараас чөлөөлөх тухай хуулийг бүхэлд нь баталъя.

Зөвшөөрсөн 40

Татгалзсан –

Бүгд 40 –100 хувийн саналаар батлагдлаа.

Н.Энхбаяр: -Зарим төрлийн барааг нэмэгдсэн өртгийн албан татвараас чөлөөлөх тухай хуулийг бүхэлд нь баталъя.

Зөвшөөрсөн З6

Татгалзсан 4

Бүгд 40 –90.0 хувийн саналаар батлагдлаа.

Уг асуудлыг 19 цаг 12 минутад хэлэлцэж дуусав.

Улсын Их Хурлын дарга Н.Энхбаяр “Зарим төрлийн барааг гаалийн албан татвараас чөлөөлөх тухай”, “Зарим төрлийн барааг нэмэгдсэн өртгийн албан татвараас чөлөөлөх тухай” Монгол Улсын хуулиуд, “Засгийн газрын гишүүдийг томилох тухай”, “Байнгын хорооны гишүүнээр батлах тухай” Улсын Их Хурлын тогтоолуудын эцсийн найруулгыг уншиж танилцуулав.

Эцсийн найруулгатай холбогдуулан УИХ-ын гишүүдээс асуулт, санал гарсангүй.

УИХ-ын гишүүд дээрх хууль, тогтоолуудын эцсийн найруулгыг сонсов.

Энэ өдрийн хуралдаан 19 цаг 15 минутад өндөрлөв.

Танилцсан:

ЕРӨНХИЙ НАРИЙН

БИЧГИЙН ДАРГА






Н.ЛУВСАНЖАВ

Тэмдэглэл хөтөлсөн:

ХУРАЛДААНЫ НАРИЙН

БИЧГИЙН ДАРГА






Г.НАРАНТУЯА

МОНГОЛ УЛСЫН ИХ ХУРЛЫН 2005 ОНЫ З ДУГААР

САРЫН 18-НЫ ӨДРИЙН ЭЭЛЖИТ БУС ХУРАЛДААНЫ

ДЭЛГЭРЭНГҮЙ ТЭМДЭГЛЭЛ











17.55-19.15

Н.Энхбаяр: -Гишүүдийн энэ өдрийн амар амгаланг айлтгая. З9 гишүүн ирсэн байна. Ирц хувь 52.7 хувьтай байна. Улсын Их Хурлын 2005 оны З дугаар сарын 18-ны өдрийн ээлжит бус чуулганы хуралдаан нээснийг мэдэгдье.

Юуны өмнө Зэвсэгт хүчний 84 жилийн ой болж байгаа учраас Их Хурлын гишүүддээ, зэвсэгт хүчинд алба хааж байгаа, алба хааж байсан зэвсэгт хүчинтэй амьдралаа холбосон нийт хүмүүст Их Хурлынхаа нэрийн өмнөөс чин сэтгэлийн халуун баяр хүргэж, цаашдынх нь ажил хөдөлмөрт амжилт, аз жаргалыг хүсэн ерөөж байна. /Алга ташив/

Өнөөдрийн чуулганы нэгдсэн хуралдааны хэлэлцэх асуудлыг танилцуулъя. 

УИХ-ын гишүүнээр сонгогдсон Ж.Гүррагчаагийн бүрэн эрхийг хүлээн зөвшөөрөх тухай

-Монгол Улсын Засгийн газрын зарим гишүүдийг томилох тухай

-Зарим төрлийн барааг гаалийн болон нэмэгдсэн өртгийн албан татвараас чөлөөлөх тухай хуулийн төсөл /хэлэлцэх эсэх/

Хэлэлцэх асуудлын дэс дарааллын дагуу УИХ-ын гишүүнээр сонгогдсон Ж.Гүррагчаагийн бүрэн эрхийг хүлээн зөвшөөрөх тухай асуудлыг хэлэлцэж эхэлье.

УИХ-ын сонгуулийн 59 дүгээр тойрогт явуулсан сонгуулийн дүнгийн талаар Сонгуулийн ерөнхий хорооны дарга Ж.Ядамсүрэнгийн илтгэлийг сонсоё.

Ж.Ядамсүрэн: -Улсын Их Хурлын дарга, эрхэм гишүүд ээ,

Улсын Их Хурлын сонгуулийн 59 дүгээр тойргийн 18, 22 дугаар хэсэгт явуулсан сонгуулийн санал хураалтыг хууль зөрчсөн үндэслэлээр тус тойргийн хороонд гаргасан гомдлын дагуу тойргийн хороо 2004 оны 6 дугаар сарын 28-ны өдөр гомдлыг хэлэлцээд УИХ-ын сонгуулийн хуулийн 40 дүгээр зүйлийн 1 дэх хэсгийн “Г” дэх заалтыг үндэслэн тухайн хэсгүүдэд явагдсан санал хураалтыг хүчингүйд тооцсон юм. Энэ шийдвэрийг эс зөвшөөрч Сонгуулийн ерөнхий хороонд хандаж гаргасан гомдлыг 2004 оны 6 дугаар сарын 29-ны өдөр тус хороо хуралдаанаараа хэлэлцээд УИХ-ын сонгуулийн хуулийн 11 дүгээр зүйлийн 4 дэх хэсгийн 6 дахь заалт, 15 дугаар зүйлийн 1, З дахь хэсэгт заасныг үндэслэн УИХ-ын сонгуулийн 59 дүгээр тойргийн хорооны 2004 оны 6 дугаар сарын 28-ны өдрийн 04 дүгээр тогтоолыг хүчингүй болгох хууль зүйн үндэслэлгүй гэж үзсэн билээ.

Сонгуулийн ерөнхий хороо шийдвэр гаргахдаа 18 дугаар хэсгийн хорооны нарийн бичгийн даргын гарын үсэггүй 45З саналын хуудас тарааж хууль зөрчин хүчинтэйд тооцон санал авсан, санал авах ажиллагааг 22 цаг 40 минут хүртэл үргэлжлүүлсэн, санал тоолсон дүнгийн тухай тогтоол нь хэсгийн хорооны гишүүдийн гуравны хоёр хүрэхгүй гарын үсэгтэй гарсан, сонгогчдын бичиг баримт тулгалт хийлгүй санал өгүүлсэн зэрэг хууль зөрчсөн үйлдлүүд гарсан нь сонгуулийн дүнд ноцтой нөлөөлсөн гэж үзсэн болно.

Ж.Гүррагчаа, С.Отгонбаяр нарт өгсөн саналын маргаантай хоёр хэсгийн дүнг оролцуулан тооцож үзэхэд тойргийн хэмжээгээр 88 сонгогчоор зөрж байсан юм. Нэр дэвшигч Отгонбаяр сонгуулийн ерөнхий хорооны болон УИХ-ын сонгуулийн 59 дүгээр тойргийн хорооны тогтоолыг тус тус хүчингүй болгуулах тухай нэхэмжлэлийг нийслэлийн захиргааны хэргийн шүүхэд 2004 оны 7 дугаар сарын 1-ний өдөр гаргасан. Нийслэлийн захиргааны хэргийн шүүх хуралдааныг 2004 оны 7 дугаар сарын 15, 16-ны өдөр хийсэн юм. Тус шүүх УИХ-ын сонгуулийн 59 дүгээр тойргийн хорооны 6 дугаар сарын 28-ны өдрийн сонгуулийн хэсэгт санал авалтыг хүчингүйд тооцож дахин санал авах тухай тогтоолын тогтоох хэсгийн 1 дэх заалтын 18 дугаар хэсэгт хамаарах заалт, уг заалтыг хэвээр баталсан Сонгуулийн ерөнхий хорооны 2004 оны 6 дугаар сарын 29-ны өдрийн гомдлыг хэлэлцсэн тухай З6 дугаар тогтоолыг захиргааны илт хүчин төгөлдөр бус акт болохыг хүлээн зөвшөөрөх гэсэн нэхэмжлэлийн хэсгийг хэрэгсэхгүй болгосон билээ. Энэ шийдвэрийг нэхэмжлэгч Отгонбаяр эс зөвшөөрч Улсын Дээд шүүхийн хяналтын шатны захиргааны хэргийн шүүхэд хяналтын журмаар хянуулахаар 2004 оны 7 дугаар сарын 26-ны өдөр гомдол гаргасан бол гуравдагч этгээдийн өмгөөлөгч нар нийслэлийн захиргааны хэргийн шүүхийн тогтоох хэсгийн 4 заалт болгон өөрчилж З дугаар заалт буюу шийдвэрлэх агуулгыг илтэд өөрчилсөн заалт нэмж бичсэнтэй холбогдуулан тухайн заалтыг хүчингүй болгуулах тухай гомдлыг 2004 оны 7 дугаар сарын 28-ны өдөр хяналтын журмаар гаргасан байна.

Улсын Дээд шүүхийн захиргааны хэргийн танхим гомдлуудыг хяналтын журмаар хэлэлцээд нийслэлийн захиргааны хэргийн шүүхийн 2004 оны 7 дугаар сарын 16-ны өдрийн шийдвэрийг хэвээр үлдээж нэхэмжлэгч гуравдагч этгээдийн өмгөөлөгч нарын гомдлыг хангахгүй орхисон тухай шийдвэр гаргасан юм.

УИХ-ын сонгуулийн 59 дүгээр тойргийн хороо шүүхийн шийдвэр, УИХ-ын сонгуулийн 40 дүгээр зүйлийн 2 дахь хэсгийг үндэслэн шийдвэр гарган тус тойргийн 18 дугаар хэсэгт 2005 оны 2 дугаар сарын 27-ны ням гаригт дахин санал хураалт явуулсан байна. Үүгээр сонгуулийн тус тойргийн дүн гарч тойргийн хороо дүнг баталгаажуулсан тухай шийдвэрээ манай хороонд ирүүлсэн болно.

Тус тойрогт нэрсийн жагсаалтад бүртгэгдсэн ЗЗ691 сонгогчийн 23742 буюу 70.47 хувь нь санал хураалтад оролцсон байна. УИХ-ын сонгуулийн 59 дүгээр тойрогт явагдсан сонгуулиар тус тойргийн сонгогчдын 50.15 хувийн санал авч УИХ-ын гишүүнээр сонгогдсон Жүгдэрдэмидийн Гүррагчаагийн УИХ-ын гишүүний бүрэн эрхийг хүлээн зөвшөөрөх асуудлаар Сонгуулийн ерөнхий хорооны өмнөөс УИХ-д илтгэж байна. 

Баярлалаа.

Н.Энхбаяр: -Ядамсүрэн даргад баярлалаа. Сонгуулийн Ерөнхий хорооны илтгэлийг сонссон учраас илтгэлтэй холбогдуулж асуулт байгаа бол гишүүд асуултаа асууя. Алга байна асуултаа тасаллаа.

Улсын Их Хурлын гишүүнээр сонгогдсон Жүгдэрдэмидийн Гүррагчаа тангараг өргөнө. Гүррагчаа гуайг индэрт урьж байна.

Ж.Гүррагчаа: -Монгол Улсын Их Хурлын гишүүн би ард түмнийхээ элчийн хувьд нийт иргэн, улсын ашиг сонирхлыг эрхэмлэн төрийн хуулийг дээдлэн сахиж гишүүний үүргээ чин шударгаар биелүүлэхээ тангараглая. /Алга ташив/

Төрийн сүлд дуулал эгшиглэв.

Батлан хамгаалахын сайдаар ажиллаж байсан Их Хурлын гишүүнээр сонгогдсон Жүгдэрдэмидийн Гүррагчаа гуай 3 дугаар сарын 18-ны өдөр УИХ-ын гишүүнийхээ тангаргийг өргөж бүрэн эрхээ нээж байна. Энэ амьдралын сонин учрал, тохиол. Гүррагчаа гишүүндээ Зэвсэгт хүчний 84 жилийн ойн өдөр УИХ-ын гишүүн болж тангараг өргөж байгаа энэ сайхан үйл явдлыг тохиолдуулж ажлын амжилт хүсэж хамгийн сайн сайхныг хүсэн ерөөж байна.

Монгол Улсын Их Хурлын гишүүний бүрэн эрхийг хүлээн зөвшөөрөх тухай УИХ-ын тогтоолыг батлах талаар санал хураах ёстой. Тогтоолын төслийг та бүхэнд уншиж танилцуулъя.

Монгол Улсын Их Хурлын тогтоол. Монгол Улсын Их Хурлын гишүүний бүрэн эрхийг хүлээн зөвшөөрөх тухай. Монгол Улсын Их Хурлын сонгуулийн 59 дүгээр тойрогт явуулсан ээлжит сонгуулийн дүнг үндэслэн Монгол Улсын Их Хурлаас ТОГТООХ нь:

Монгол Улсын Их Хурлын гишүүнээр сонгогдсон Жүгдэрдэмидийн Гүррагчаагийн бүрэн эрхийг хүлээн зөвшөөрсүгэй.

Тогтоолын төслийг уншиж танилцууллаа. Тогтоолыг баталъя гэсэн санал хураалтыг явуулъя.

Зөвшөөрсөн 40

Татгалзсан –

Бүгд 40 –100 хувийн саналаар батлагдлаа.

Байнгын хорооны гишүүнээр батлах тухай УИХ-ын тогтоолыг батлах санал хураалт явуулъя. Тогтоолын төслийг уншиж танилцуулъя.

Монгол Улсын Их Хурлын тогтоол. Байнгын хорооны гишүүнээр батлах тухай. Монгл Улсын Их Хурлын тухай хуулийн 28 дугаар зүйлийн 1 дэх хэсэг, Монгол Улсын Их Хурлын гишүүний эрх зүйн байдлын тухай хуулийн 7 дугаар зүйлийн 1 дэх хэсгийн 5 дахь заалт, өөрийнх нь гаргасан хүсэлтийг үндэслэн Монгол Улсын Их Хурлаас ТОГТООХ нь:

1.Улсын Их Хурлын гишүүн Ж.Гүррагчаар Аюулгүй байдал, гадаад бодлогын, Байгаль орчны болон Төрийн байгуулалтын байнгын хорооны гишүүнээр тус тус баталсугай.

2.Энэхүү тогтоолыг 2005 оны З дугаар сарын 18-ны өдрөөс эхлэн дагаж мөрдөнө гэсэн тогтоолын төсөл байна. Энэ тогтоолыг баталъя гэсэн томьёоллоор санал хураалт явуулъя.

Зөвшөөрсөн З9

Татгалзсан 1

Бүгд 40 –97.5 хувийн саналаар батлагдлаа.

Дараагийнхаа хэлэлцэх асуудалдаа оръё. Засгийн газрын зарим гишүүдийг томилох тухай асуудлыг хэлэлцье. Ерөнхий сайд ирсэн байна. Ерөнхий сайд Ц.Элбэгдорж Засгийн газрын гишүүнийг томилох тухай саналыг танилцуулна. Ерөнхий сайдыг индэрт урьж байна.

Ц.Элбэгдорж: -Юуны өмнө Монгол Улсын Засгийн газрын гишүүн, Батлан хамгаалахын сайдаар ажиллаж байсан генерал Гүррагчааг УИХ-ын гишүүнээр сонгогдож тангараг өргөсөнд баяр хүргэе. Та бүхэнд цэргийн баярын мэнд дэвшүүлж байна. /Алга ташив/

Улсын Их Хурлын дарга, эрхэм гишүүд ээ,

Монгол Улсын Үндсэн хуулийн З9 дүгээр зүйлийн дагуу Монгол Улсын Засгийн газрын гишүүн, Мэргэжлийн хяналт эрхэлсэн сайдын албан тушаалд томилуулахаар Дамбийн Дорлигжавыг Монгол Улсын Засгийн газрын гишүүн, Батлан хамгаалахын сайдын албан тушаалд томилуулахаар Цэрэнхүүгийн Шаравдоржийн нэрийг тус тус УИХ-ын хуралдаанд хэлэлцүүлэхээр санал оруулж байна.

Засгийн газрын гишүүнээр томилуулахаар та бүхэнд санал болгож байгаа Дамбийн Дорлигжав, Цэрэнхүүгийн Шаравдорж нар нь төрийн болон улс төрийн албан тушаалын зохих туршлага бүхий хамтарсан Засгийн газрын өмнө дэвшигдэж байгаа зорилтыг хэрэгжүүлж төр, түмний итгэл хүлээж ажиллаж чадна гэдэгт эргэлзэхгүй байна. 

Уг асуудлыг хэлэлцэн шийдвэрлэж өгөхийг та бүхнээс хүсье. Анхаарал тавьсанд баярлалаа.

Н.Энхбаяр: -Баярлалаа. Засгийн газрын гишүүнд нэр дэвшүүлсэн хүн бүрийг тус тусад нь хэлэлцэх ёстой. Засгийн газрын гишүүн, Батлан хамгаалахын сайдад нэр дэвшсэн Цэрэнхүүгийн Шаравдоржийг урьж байна. Нэр дэвшигчээс асуулт асуух гишүүд байвал нэрсээ өгч асуултаа асууя. 

Бакей гишүүн асуултаа асууя.

А.Бакей: -Би нэр дэвшигчдээс асуулт асуухгүй, Засгийн газрын гишүүдэд нэр дэвшиж буй хоёр хүний хувьд зохих шаардлага хангасан, туршлагатай улс төрчид гэж үзэж байна. Сайдад нэр дэвшүүлэх асуудалтай холбогдуулж хөдөө орон нутгаар явахад иргэдийн зүгээс биднээс байнга асуудаг нэг зүйлийн талаар эрхэм Ерөнхий сайд, эрхэм УИХ-ын дарга та хоёроос нэг зүйлийг асуумаар байна.

Казах иргэд Монгол Улсын хөгжил, дэвшлийн төлөө бие сэтгэлээ зориулж ирсэн, одоо ч зүтгэж байгаа гэдгийг та бүхэн мэднэ. Харамсалтай нь казах иргэдээс төрийн том алба хашиж буй хүн бараг алга гэж хэлэхэд хилсдэхгүй. Тэгэхээр үндэсний цөөнх болох казах иргэдээс төрийн том албанд томилж ажиллуулах талаар төрийн тусгайлсан бодлого байдаг уу, эсвэл байхгүй юу эсвэл казах иргэдээс төрийн том алба хаших хэмжээний тийм чадвартай боловсон хүчин байхгүй гэж үзэж байгаа юу энэ талаар та хоёроос хариулт авмаар байна.

Н.Энхбаяр: -Ерөнхий сайд хариулъя.

Ц.Элбэгдорж: -Ойрын өдрүүдэд манай казах иргэдийн тэмдэглэн өнгөрүүлдэг Наурызын баяр болох гэж байна. Энэ Наурызын баярын мэндийг дэвшүүлье гэж бодож байна. Ер нь казах иргэдээс маань сонгогдсон УИХ-ын гишүүн гурван хүн үр бүтээлтэй УИХ-д ажиллаж байгаа. Үндсэн хуулийн дагуу бид нар Монгол Улсад арьс өнгө, яс үндсээр ялгаварлах ийм зүйл байхгүй манай казах иргэдийн хувьд Монгол Улсынхаа төр болон бусад олон салбарт идэвхтэй үйл ажиллагаа явуулж ажиллаж байгааг энд тэмдэглэн хэлэх нь зүйтэй байхаа. 

Хоёр сайдын хувьд санал оруулж ирэхэд мөн энэ УИХ-д олон удаа сонгогдон ажиллаж байсан төр, засгийн албыг хаших энэ албан тушаалыг хаших боломж энэ бүхнийг харгалзаж ярилцаж санал оруулж ирж байгаа. Энд нэг зүйлийг хэлэхэд гишүүд асууж байсан Батлан хамгаалахын салбар өөрөө иргэний удирдлагатай салбар. Цэргийн мэргэжлийн удирдлага нь тусдаа байгаа. Батлан хамгаалах яамны иргэний удирдлагыг хэрэгжүүлдэг Үндсэн хуулийн үзэл санааны дагуу Батлан хамгаалахын сайд иргэний хүн байхаар бодож оруулж ирж байгаа. Энэ салбарын ажлыг мөн мэргэжлийн хяналтын салбарын ажлыг одоогийн нэр дэвшүүлж оруулж байгаа манай хоёр хүн бол зохих түвшинд олон түмний итгэлийг хүлээж Засгийн газрын мөрийн хөтөлбөрийг хэрэгжүүлж энэ салбарт ажиллаж чадна гэдэгт дүүрэн итгэлтэй байна.

Н.Энхбаяр: -Асуулт дутуу хариулагдсан гэж байна. Ямар ч гэсэн хариулт өгөгдлөө. Асуулт асууна гэсэн гишүүн маань нэгэнтээ өгсөн хариултыг авсан байхаа гэж бодож байна.

Ямар ч асуудал оруулаагүй хүнээс асуулт асуух нь энэ хурлын дэг өөрөө зөрчигдөнө тийм учраас Бакей гишүүн маань асуултаа асуулаа, асуудал оруулж байгаа хүн маань хариулчихлаа. Ерөнхий сайд хариулсан гэж үзэж байгаа тийм ээ. Тийм. Бакей гишүүн маань хариулт өгөгдсөн. Дэгээрээ асуудал оруулсан хүн асуулт тавигдсан учраас хариулчихлаа. Нэр дэвшиж байгаа хүн маань хариулахад хариулт өгөхөөргүй асуудал байх шиг байна. Тэгэхдээ нэр оруулсан хүн маань асуултандаа хариуллаа. Хурлаа цааш нь хуулинд заасан дэгийнхээ дагуу явууллаа. Бакей гишүүн маань зөв ойлгоорой гэж хүсье.

Асуулт асуугдлаа. Асуудал оруулж байгаа Ерөнхий сайд асуултанд хариуллаа. Дэгээрээ цаашаа яваад, Байнгын хорооныхоо дүгнэлтийг сонсоё. Бакей гишүүн маань зөв ойлгоорой гэж хүсье.

Одоо Засгийн газрын гишүүн, Батлан хамгаалахын сайдад нэр дэвшигчийн талаарх Аюулгүй байдал, гадаад бодлогын байнгын хорооны дүгнэлтийг сонсоё. Дүгнэлтийг УИХ-ын гишүүн Р.Амаржаргал уншиж танилцуулна.

Р.Амаржаргал: -Улсын Их Хурлын дарга, эрхэм гишүүд ээ,

Улсын Их Хурлын гишүүн Цэрэнхүүгийн Шаравдоржийг Монгол Улсын Засгийн газрын гишүүн, Батлан хамгаалахын сайдаар томилуулахаар Монгол Улсын Ерөнхий сайдаас 2005 оны З дугаар сарын 17-ны өдөр Улсын Их Хуралд өргөн мэдүүлсэн билээ.

Дээрх асуудлыг тус Байнгын хороо 2005 оны З дугаар сарын 18-ны өдрийн хуралдаанаараа хэлэлцээд дараахь дүгнэлтийг гаргаж байна.

Ц.Шаравдорж нь 1992 оноос Улсын Их Хурлын гишүүнээр сонгогдон ажилласан, улс орныг батлан хамгаалах, үндэсний аюулгүй байдлыг хангах, төрийн цэргийн бодлогыг хэрэгжүүлэхэд улс төрчийн хувьд бүрэн нийцэх боловсон хүчин юм.

Санал хураалтыг илээр явуулахад Ц.Шаравдоржийг Засгийн газрын гишүүн, Батлан хамгаалахын сайдаар томилохыг хуралдаанд оролцсон гишүүд санал нэгтэйгээр дэмжсэн болно.

Улсын Их Хурлын эрхэм гишүүд ээ,

Улсын Их Хурлын гишүүн Цэрэнхүүгийн Шаравдоржийг Монгол Улсын Засгийн газрын гишүүн, Батлан хамгаалахын сайдаар томилохыг дэмжсэн Байнгын хорооны дүгнэлтийг хэлэлцэн шийдвэрлэж өгөхийг Та бүхнээс хүсье.

Анхаарал тавьсанд баярлалаа.

Н.Энхбаяр: -Баярлалаа. Байнгын хорооны дүгнэлттэй холбогдуулж асуулт асуух гишүүн байвал нэрсээ өгье. Алга байна. Асуултаа тасалъя. Нэр дэвшигчийн талаар санал хэлэх гишүүд байвал нэрсээ өгье. Алга байна. Саналыг тасалъя. Санал хураалт явуулъя. 

Монгол Улсын Засгийн газрын гишүүн, Батлан хамгаалахын сайдаар Цэрэнхүүгийн Шаравдоржийг томилъё гэсэн томьёоллоор санал хураалт явуулъя.

Зөвшөөрсөн 40

Татгалзсан –

Бүгд 40 –100 хувийн саналаар Монгол Улсын Засгийн газрын гишүүн, Батлан хамгаалахын сайдаар Цэрэнхүүгийн Шаравдоржийг томилъё гэсэн санал дэмжигдэж байна. Шаравдорж гишүүнд баяр хүргэе. /Алга ташив/

Засгийн газрын гишүүн, Монгол Улсын сайдад нэр дэвшигч Дамбийн Дорлигжавыг урьж байна. Нэр дэвшигчээс асуулт асуух гишүүд байвал нэрсээ өгье. 

Отгонбаяр гишүүн асуултаа асууя.

С.Отгонбаяр: -Дорлигжав сайдад нэр дэвшиж байгаа кондидатын хувьд урьд нь 1996-1998 онд Батлан хамгаалахын сайдаар ажиллаж байсныг санаж байна. Өнөөдөр Мэргэжлийн хяналтын эрхэлсэн сайдад нэр дэвшээд орж ирж байгаа энэ тохиолдолд асуух ганц зүйл байна л даа. Урьд нь цэргийн салбарт цэргийн шинэтгэлийг чадамгай хийж зохион байгуулж байсан нэлээн арвин баялаг туршлагатай ийм улс төрч хүн гэдгийг манайхан тэртэй тэргүй мэдэж байгаа. Батлан хамгаалах салбарыг өнгөтэй, өөдтэй болгоход энэ хүний хувь нэмэр нэлээн их орсон юм байна лээ. Та үргэлжлүүлээд энэ салбарын тухайлбал, Батлан хамгаалах яамны сайдад өөрийгөө сорьж Ерөнхий сайдтай зөвшилцөж, Байнгын хороод дээр ярих тийм бололцоо байгаагүй юм уу. Яагаад гэвэл энийг Мэргэжлийн хяналтын эрхэлсэн сайд гэдэг ийм албан тушаал руу зүтгэх болсон юм бэ мэдэж байсан, чадаж байсан хуучин хийж байсан ажил руугаа явсан бол илүү үр дүнтэй байсан юм биш үү гэсэн асуулт байна.

Н.Энхбаяр: - Отгонбаяр гишүүний асуултад хариулъя.

Д.Дорлигжав: -Энэ асуулт өдөр тавигдсан асуулт. Засгийн газрын гишүүнийг хэнийг хаана томилох вэ гэдэг асуудал нь Ерөнхий сайдын бүрэн эрхийн асуудал байдаг. Санал болгосон хүн өөрөө Ерөнхий сайдын саналыг хүлээж авч байгаа, үгүй ээ илэрхийлдэг түүнээс биш өөр аливаа нэг юмыг сонгох тухай асуудал байдаггүй. Хийж байсан ажлын тухайд гэвэл мэргэжлийн хяналтын одоогийн алба ч гэсэн хуучин бидний прокурорт ажиллаж байсан үеийн ерөнхий хяналтын ажил байна лээ. Тийм учраас төрийн албыг аль нь ч гэсэн ялгаагүй хувиар Ерөнхий сайдын саналыг хүлээж авсан.

Н.Энхбаяр: -Жаргалсайхан гишүүн асуултаа асууя.

Б.Жаргалсайхан: -Би хоёр, гурван зүйл асууя. Түрүүнд нь Засгийн газарт ажиллаж байхдаа Эрдэнэт үйлдвэрийн үүд хаалгыг эвдэж байсан тал байсан байхаа. Одоо дахиад албан тушаал авчихаад энд тэнд хаалга үүд эвдээд хэл ам хийгээд байх юм биш биз дээ. Юм хуулийн хүрээнд баймаар байна. Төрийн түшээ хүн хаалга үүд эвдээд хулгайчид эзэн нь байхгүй хооронд хаалга үүдийг нь эвдээд байвал одоо манай төр нэр хүнд тааруу байна шүү дээ. Дээр нь дахиад тийм юм гаргах вий түрүүчийн хэл ам нь дарагдаагүй байхад тийм учраас та энэ дээрээ бодож байгаа юм болов уу энэ дээрээ дүгнэлт хийх юм болов уу гэж найдах юм.

Ерөнхий сайдад хандаж хэлэхэд заавал яахаараа намын харьяаллаар төрийн албан хаагчдыг хувааж авч байдаг юм бэ. Нам бус хүн мэргэжил, чадвар өндөртэй хүн энэ төрийн албыг хашиж болохоо больсон зөвхөн хоёр нам хувааж авч намын харьяаллаар албан тушаал хуваарилдаг ийм зарчмаар цаашдаа улс төр маань явах болж байна уу. Дээд сургууль төгсөж байгаа хүүхдүүд яанаа, намын гишүүн болсон нь дээр юм шиг байна диплом авах гэж хөөцөлдөж байснаас уг нь мэргэжил мэдлэгээр нь Засгийн газрынхаа гишүүдийг бүрдүүлсэн бол илүү их үр дүнтэй ажил болох байсан болов уу гэж бодох юм. Дорлигжав гуайг ямар шалгуураар хэн хэзээ яаж гаргаж ирээд нэрийг нь дэвшүүлээд оруулаад ирэв. Нам дээрээ хэлэлцсэн юм уу, ард түмэнтэй хэлэлцсэн юм уу, үгүй бол Мэргэжлийн хяналтын газар ажиллаж байгаа тэр олон албан хаагчдаас санал асуулга явуулж энэ хүнийг дэвшүүлж байгаа юм уу гэдэг асуулт байна. 

Хаалга эвдэх үү, дахин эвдэхгүй юу гэдгийг асуумаар байна. Хоёр дахь нь тухайн очиж ажиллах гэж байгаа газрын албан хаагчдаас санал асуулга асуусан юм уу. Энэ хүнийг хүлээж авах уу, энэ хүнтэй хамтарч ажиллах уу, энэ хүн энэ ажлыг ойлгож хийж чадах уу гэдгийг. Зүгээр намын харьяаллаар тохоогоод томилоод тавьчихаж байгаа бол яах вэ надаа асуулт алга даа.

Н.Энхбаяр: -Нэр дэвшигч Дорлигжав хариулъя.

Д.Дорлигжав: -Төрөөс хүлээлгэсэн даалгавар хуулийн дагуу эдлэх ёстой эрхийг эдлээд хийх ёстой ажлуудыг хийнэ. Тэнд нь хаалга эвдэх ёстой байдаг юм уу, юу хийх ёстой байдаг юм хуулийн дагуу хийх ёстой ажлыг хариуцаж хийнэ гэж хэлье.

Н.Энхбаяр: -Ерөнхий сайд хариулъя.

Ц.Элбэгдорж: -Ер нь Засгийн газрын гишүүнийг томилуулахтай холбогдсон асуудал Үндсэн хууль болон бусад хуулиар маш тодорхой зохицуулагдсан байдаг. Хуулийн зохицуулалтын дагуу энэ ажил хийгддэг гэдгийг хэлмээр байна. Нам бус гэдэг юм уу, тийм салбараас нам бус намын гишүүн биш хүнийг дэвшүүлэх, аль эсвэл хуулийн өөр зохицуулалт оруулж ирэх энэ боломж манай УИХ-ын гишүүн бүрт өөрсдөд нь байгаа. Улсын Их Хурлын гишүүн ганцаараа бие даагаад хууль санаачлах эрхтэй шүү дээ. Засгийн газар бүтнээрээ хууль санаачилдаг, Ерөнхийлөгч санаачилдаг үнэхээр асуудал байна шийдэх шаардлагатай гэвэл УИХ-ын гишүүнийхээ бүрэн эрхийг эдлээд хууль санаачлаад тэгээд хэлэлцээд хууль болоод гарах юм бол бид нар мөрдөөд явах ийм шаардлагатай байгаа энийг хэлмээр байна.

Засгийн газрын гишүүнээр томилогдох, томилуулах бүх асуудал нэгэнт хуулиар зохицуулагдсан байдаг учраас хуулийн дагуу асуудлыг шийдэж оруулж ирж байгаа.

Н.Энхбаяр: -Асуулт асууж хариулт өгөгдлөө. Нэр дэвшигчдээс асуулт асууж дууслаа. Засгийн газрын гишүүн, Монгол Улсын сайдад нэр дэвшигчийн талаарх Төрийн байгуулалтын байнгын хорооны дүгнэлтийг сонсоё. Дүгнэлтийг УИХ-ын гишүүн, Байнгын хорооны дарга Су.Батболд уншиж танилцуулна.

Су.Батболд: -Улсын Их Хурлын дарга, эрхэм гишүүд ээ,

Үндсэн хуулийн Гучин есдүгээр зүйлийн З дахь хэсэгт заасан журмын дагуу Монгол Улсын Ерөнхий сайдаас Улсын Их Хуралд өргөн мэдүүлсэн Монгол Улсын Засгийн газрын гишүүн, мэргэжлийн хяналтын асуудал эрхэлсэн сайдаар Дамбийн Дорлигжавыг томилуулах тухай саналыг Төрийн байгуулалтын байнгын хороо 2005 оны З дугаар сарын 18-ны өдрийн хуралдаанаараа хэлэлцээд дараахь дүгнэлтийг УИХ-ын нэгдсэн хуралдаанд оруулж байна.

Д.Дорлигжав нь Засгийн газрын өмнө тавигдаж байгаа зорилтыг хэрэгжүүлэх, Засгийн газрын танхимын нэгдмэл байдлыг хангах, тухайн ажлыг хариуцах чадвартай боловсон хүчин гэж үзэж, түүнийг Монгол Улсын Засгийн газрын гишүүн, Монгол Улсын сайдаар томилуулах Ерөнхий сайдын саналыг хуралдаанд оролцсон гишүүд санал нэгтэй дэмжсэн болно.

Улсын Их Хурлын эрхэм гишүүд ээ,

Дамбийн Дорлигжавыг Монгол Улсын Засгийн газрын гишүүн, Монгол Улсын сайдаар томилох тухай асуудлыг хэлэлцэн шийдвэрлэж өгөхийг Та бүхнээс хүсье.

Анхаарал тавьсанд баярлалаа.

Н.Энхбаяр: -Баярлалаа. Байнгын хорооны дүгнэлттэй холбогдуулж асуулт асуух гишүүд нэрсээ өгье. Алга байна. Асуултаа тасаллаа. Нэр дэвшигчийн талаар санал хэлэх гишүүд байвал нэрсээ өгье. Алга байна. Санал хураалтаа явуулъя.

Монгол Улсын Засгийн газрын гишүүн, Монгол Улсын сайдаар Дамбийн Дорлигжавыг томилъё гэдэг томьёоллоор санал хураалт явуулъя.

Зөвшөөрсөн З8

Татгалзсан 2

Бүгд 40 –95.0 хувийн саналаар дэмжигдлээ. Дорлигжав нэр дэвшигчид баяр хүргэе.

Монгол Улсын Засгийн газрын гишүүдийг томилох тухай УИХ-ын тогтоолыг батлах ёстой. 

УИХ-ын тогтоол. Монгол Улсын Засгийн газрын гишүүдийг томилох тухай. 

Монгол Улсын Үндсэн хуулийн хорин тавдугаар зүйлийн 1 дэх хэсгийн 6 дахь заалт, Монгол Улсын Засгийн газрын тухай хуулийн 21 дүгээр зүйлийн 1 дэх хэсэг, санал хураалтын дүнг үндэслэн Монгол Улсын Их Хурлаас ТОГТООХ нь:

1.Монгол Улсын Засгийн газрын гишүүн, сайдаар дор дурдсан хүмүүсийг томилсугай:


1/ Монгол Улсын Засгийн газрын гишүүн, Батлан хамгаалахын сайдаар Цэрэнхүүгийн Шаравдоржийг,


2/ Монгол Улсын Засгийн газрын гишүүн, мэргэжлийн хяналтын асуудал эрхэлсэн сайдаар Дамбийн Дорлигжавыг.

2.Энэ тогтоолыг 2005 оны З дугаар сарын 18-ны өдрөөс эхлэн дагаж мөрдөнө гэсэн тогтоолын төсөл байна.

Энэ тогтоолыг баталъя гэсэн томьёоллоор санал хураалт явуулъя.

Зөвшөөрсөн З7

Татгалзсан З

Бүгд 40 –92.5 хувийн саналаар батлагдлаа.

Дахин шинээр сонгогдсон Засгийн газрын гишүүдэд ажлын амжилт хүсэлт, аз жаргал, хариуцлагатай үр дүнтэй ажиллахыг хүсэн ерөөж байна. /Алга ташив/

Дараагийнхаа хэлэлцэх асуудалдаа оръё. Зарим төрлийн барааг гаалийн болон нэмэгдсэн өртгийн албан татвараас чөлөөлөх тухай хуулийн төслийг хэлэлцэж эхэлье. Төслийн талаарх хууль санаачлагчийн илтгэлийг Түлш, эрчим хүчний сайд Т.Очирхүү танилцуулна. 

Т.Очирхүү: -Улсын Их Хурлын дарга, эрхэм гишүүд ээ,

Засгийн газраас 2005 оны З дугаар сарын 16-ны өдөр УИХ-д өргөн мэдүүлсэн зарим төрлийн барааг гаалийн албан татвараас чөлөөлөх тухай, Зарим төрлийн барааг нэмэгдсэн өртгийн албан татвараас чөлөөлөх тухай хуулиудын төслийн талаар танилцуулъя.

Оёмол бүтээгдэхүүний үйлдвэрлэлийн салбар нь манай улсын экспортод томоохон байр суурь эзэлдэг салбарын нэг бөгөөд нийт экспортын 20 орчим хувийг эзэлж байна. Тус салбар 2003 онд 37.2 сая ширхэг бүтээгдэхүүн үйлдвэрлэж 90 гаруй сая ам.долларын экспорт хийсэн байна. Экспорт нь 2003 онд 2002 оныхоос 8.5 сая доллараар буюу 9.6 хувиар өсчээ. Өнөөгийн байдлаар тухайн салбарт 100 гаруй аж ахуйн нэгж үйл ажиллагаа эрхэлж байна, 20 гаруй мянган хүнийг ажлын байраар хангаж байна. Дэлхийн зах зээл дээр хувцасны экспорт жилд 300 орчим тэрбум долларт хүрдэг бөгөөд үүний дийлэнх хувийг БНХАУ, Энэтхэг улс эзэлж байна. Дэлхийн худалдааны байгууллагын оёмол, сүлжмэл бүтээгдэхүүн болон хувцасны тухай хэлэлцээр энэ оны 12 дугаар сарын З1-нээр хугацаа дууссан бөгөөд Монгол Улс 2005 оноос АНУ-тай Зүүн өмнөд азийн орнууд түүний дотор хувцасны зах зээлд тэргүүлэгч БНХАУ, БНЭУ-тай худалдааны ижил нөхцөлөөр харилцах болж байна. Үүнтэй уялдан гадаадын хөрөнгө оруулалт буурч зарим үйлдвэр, аж ахуйн нэгжүүд Монгол Улсаас гарах дотоодын зах зээлийн импортоос хамаарах хамаарал өсөх, ажилгүйдэл нэмэгдэх, нийгмийн эмзэг бүлгийн өрхийн амьжиргааны өртөг буурах зэрэг эдийн засаг, нийгмийн тогтвортой байдалд сөргөөр нөлөөлөх хүндрэлүүд гарч болзошгүй байдал үүсээд байна. Манай улсын сүлжмэл эдлэл, оёмол бүтээгдэхүүний үйлдвэрлэлийн салбарын өнөөгийн байдал, тулгарч буй хүндрэл бэрхшээлийг судлаад манай судлаачид Германы техник, хамтын ажиллагааны болон АНУ-ын Олон улсын хөгжлийн агентлагийн төслийн экспертүүд дараахь дүгнэлтүүд гаргасан байгааг та бүхэнд толилуулъя.

Эхний ээлжинд нийгмийн даатгалын дарамтыг тараан хуваарилах, импортоор оруулж буй үйлдвэрлэлийн зориулалттай даавуу, түүхий эд, туслах материал, тоног төхөөрөмж, сэлбэг хэрэгслийг нэмэгдсэн өртгийн болон импортын гаалийн татвараас чөлөөлөх, гадаад, дотоодын компаниудын өрсөлдөөний ялгавартай байдлыг арилгах, эрчим хүчний хэмнэлтийг урамшуулах зэрэг арга хэмжээг яаралтай авч хэрэгжүүлэх нь зүйтэй гэж дараагийн З-5 жилд нь АНУ-тай хөнгөлөлтийн хэлэлцээрүүд байгуулах хэлэлцээг үргэлжлүүлэх, дан ганц АНУ-ын зах зээлээс хараат байдлыг арилгахын тулд европын орнууд, Япон болон бусад орнуудтай харилцаа холбоо тогтоох, ялангуяа БНХАУ-тай харилцаагаа улам хөгжүүлэх, чанарыг үйлдвэрлэлийн бүх түвшинд анхаарч дээд түвшинд хүрэх зэрэг арга хэмжээг авах нь салбарын тогтвортой ажиллагааг хангах чухал гэсэн зөвлөмжийг Монгол Улсын Засгийн газарт хандан гаргасан юм.

Үүссэн нөхцөл байдал, олон улсын байгууллагаас өгсөн зөвлөмжийг үндэслэн Засгийн газраас холбогдох арга хэмжээг дэс дараалан авч хэрэгжүүлж байгаагийн нэг нь УИХ-д өргөн бариад байгаа өнөөдрийн хуулийн төслүүд юм. Дэлхийн худалдааны байгууллагын оёмол, сүлжмэл бүтээгдэхүүн болон хувцасны тухай хэлэлцээр хэрэгжиж байх хугацаанд энэ гэрээний үндсэн дээр оёдол, сүлжмэлийн үйлдвэрүүд нь импортоор оруулж байгаа үйлдвэрлэлийн зориулалттай түүхий эд, үндсэн ба туслах материалыг тухайн материалаар хийх бүтээгдэхүүний тоо хэмжээний хамт гаалийн газарт бүртгүүлэн үйлдвэрлэсэн бүтээгдэхүүнээ буцаад гаргах экспортлох үедээ хасалт хийх замаар гаалийн болон нэмэгдсэн өртгийн албан татвараас чөлөөлүүлж ирсэн билээ. Энэхүү гэрээ дуусгавар болсонтой уялдан оёмол, сүлжмэл бүтээгдэхүүн үйлдвэрлэдэг хэрэглэдэг импортын түүхий эд, бараа материал нь Монгол Улсын хилээр нэвтрэхдээ гаалийн болон нэмэгдсэн өртгийн албан татвар төлөх болсон үйлдвэрлэгчдэд гадаадын захиалгын бүтээгдэхүүн үйлдвэрлэх, бусад орны үйлдвэрлэгчидтэй өрсөлдөх боломжгүй болгоход хүргэж байна.

Иймээс урьд өмнө байсан гааль татварын орчныг хэвээр хадгалах, оёмол сүлжмэлийн үйлдвэрийн салбарт үйлдвэрлэлийн зориулалттай түүхий эд үндсэн ба туслах материал, сэлбэг хэрэгслийг гаалийн болон нэмэгдсэн өртгийн албан татвараас чөлөөлж үйлдвэрлэгчдийн тогтвортой ажиллагааг хангаж ажилгүйдэл, ядуурал олноор бий болохоос сэргийлэх нь төрөөс шийдвэрлэвэл зохих зайлшгүй асуудал гэж үзсэн болно.

Дээрх асуудлыг өнгөрсөн оны 12 дугаар сард Засгийн газраар хэлэлцээд 237 дугаар тогтоол гаргасан ба уг тогтоолыг хэрэгжүүлэх зорилгоор олон улсын байгууллагын зөвлөмж, салбарын мэргэжлийн холбоо, бизнес эрхлэгчид, яам газруудаас ирүүлсэн санал, салбарын өнөөгийн байдалд хийсэн дүгнэлтийг үндэслэн зарим төрлийн барааг гаалийн албан татвараас чөлөөлүүлэх тухай, зарим төрлийн барааг нэмэгдсэн өртгийн албан татвараас чөлөөлөх тухай хуулиудын төсөл боловсруулан Засгийн газрын 2005 оны З дугаар сарын 16-ны өдрийн хуралдаанаар хэлэлцүүлж хуулийн төслийг УИХ-д өргөн барих нь зүйтэй гэж үзсэн юм. 

Хуулийн үзэл баримтлал, төслийг хууль тогтоомжийн дагуу боловсруулж эрх зүйн үндэслэлийг одоо мөрдөж буй хууль тогтоомжийн хүрээнд гаргаж томьёолсон болно. Хэлэлцэн шийдвэрлэж өгөхийг эрхэм гишүүдээс хүсье. Анхаарал тавьсанд баярлалаа.

Н.Энхбаяр: -Илтгэлтэй холбогдуулж асуулт асуух гишүүд байвал асуултаа асууя.

Дамиран гишүүн асуултаа асууя.

Ц.Дамиран: -Улаанбаатар хотод оёдлын үйлдвэрлэл эрхэлж байгаа үйлдвэрүүдээр явахад Ерөнхий сайд, Үйлдвэр худалдааны сайдыг явахад би өөрөө явж танилцаж байсан. Үйлдвэрүүдийн үйл ажиллагаатай холбогдуулж хүндрэлүүдээ нэлээн ярьж энэ салбарын төлөөлөл нь орж бидэнтэй санал бодлоо солилцсон. Нийгмийн даатгалын шимтгэл, оруулж ирж байгаа импортын албан татвар, Нэмэгдсэн өртгийн албан татвар, Эрчим хүчний хөнгөлөлтийг асуудлыг хөндөж байсан. Энэ асуудлыг нааштай шийдэж өгөх нь зөв юм шиг байна лээ би энийг дэмжиж байгаа. Гэхдээ энэ асуудлыг шийдэхтэй холбогдуулаад хоёр, гурван асуулт асууя гэж бодож байна. Хэрвээ бид нар энэ салбарт тодорхой арга хэмжээ авахгүй бол 20 гаруй мянган ажлын байр алдах ийм байгаа юм байна. Гэхдээ бид нар энэ 20 мянган ажлын байрыг алдахгүйн тулд бид нар 10 тэрбум төгрөгөөр энэ асуудлыг шийдэх гэж байна шүү гэдгийг сануулах гэж байгаа юм. Энэтэй холбогдуулаад нийгмийн даатгалын шимтгэлийг Засгийн газар хагасыг нь даах, дээр нь импортын гаалийн татвар болон нэмэгдсэн өртгийн албан татвар, эрчим хүчний хөнгөлөлттэй холбогдуулаад төсвийн орлого талд ямар нэгэн өөрчлөлт орох уу. Энэ нийт дүнгээр 10-аад тэрбум төгрөг болчихож байгаа шүү энийг нэгдүгээрт асуумаар байна.

Хоёрдугаарт, бид нар гадны олон улсын санхүүгийн байгууллагын зөвлөж байгаа энэ АНУ-тай тодорхой бүтээгдэхүүний нэр төрлөөр гэрээ хэлэлцээрийг үргэлжлүүлж европын холбоотой ярилцсан чиглэлээр Засгийн газрыг ажиллах шаардлагатай байна гэж үзэж байгаа. Энэ чиглэлээр Засгийн газар АНУ болон Европын холбоотой ямар ажил, гэрээ хэлэлцээр хийж байна вэ, ямар үр дүнтэй байгаа вэ гэдгийг сонсмоор байна.

Гуравдугаарт, европын холбооны зүгээс 7 дугаар сарын 1-нээс манайд нааштай хандах манай экспортын бүтээгдэхүүн татваргүй оруулах шийдвэр гаргахаар хэвлэл, мэдээллээр ярьж байгаа. Хэрвээ 7 дугаар сарын 1-нээс энэ үйлчлээд эхэлбэл энэ татварын хөнгөлөлт үзүүлж байгаа хуулийн өнөөдрийн батлах гэж байгаа төсөлд өөрчлөлт орох уу, өөрөөр хэлбэл би хугацааны хувьд асуух гээд байна л даа. Хэдий хэмжээний хугацаанд энэ мөрдөгдөх вэ.

Дөрөвдүгээрт, бид маш таатай нөхцөл олгож байна цаашдаа эрчим хүчний хөнгөлөлт үзүүлнэ, нийгмийн даатгалын шимтгэлийн хөнгөлөлт үзүүлж байна, татвараас чөлөөлж байгаатай холбогдуулаад энэ салбарт гадаадын болон дотоодын хөрөнгө оруулагч нар орж ирэх ийм магадлал өндөр байгаа. Засгийн газар энэ арга хэмжээг авснаар ажлын байр энэ салбарт хэдээр нэмэгдэнэ гэж тооцож байгаа вэ, аль эсвэл өнөөдөр алдчихгүй байгаа 20 гаруй мянган ажлын байрыг баттай хадгална гэж бодож байна уу, аль эсвэл ажлын байр нэмэгдэнэ гэж бодож байна уу энэ талаар тодорхой хариулт өгөхийг хүсч байна.

Н.Энхбаяр: -Дамиран гишүүний асуултад хариулъя.

Д.Бадарч: -Энэ асуудлыг оруулж ирэхээс өмнө Засгийн газрын хуралдаан дээр бид нар нэлээн олон талаас нь ярьсан. Тэгэхээр өнөөдрийг хүртэл захиалагчийн материалыг орж ирэхэд энэ зөвхөн тооцооны аргаар импортын болон гаалийн татварыг тооцож ирсэн учраас энд гаалийн татварын орлогын хувьд ямар нэгэн өөрчлөлт орохгүй. Энэ талаар гаалийн байгууллагаас судалсан байгаа. Эрчим хүчний асуудлын хувьд энд зөвхөн эрчим хүчний дамжуулах байгууламж, жишээлэхэд давхар дамжуулдаг компаниуд байгаа юм энэ компаниуд дээр үнийг зохицуулах асуудал яригдах болохоос эрчим хүчний борлуулалтын үнэн дээр энэ асуудал хөндөгдөхгүй. 

Энэ оны 7 дугаар сарын 1-нээс европын холбоотой JSPPalas гэдэг хөтөлбөрийн дагуу манай Монголын оёмол, сүлжмэл бүтээгдэхүүнийг европын холбоонд оруулах алхмууд хийгдэж байгаа. Хамгийн сүүлд хийгдсэн алхам бол хүүхдийн хөдөлмөрийг ашиглахгүй байх хоёр конвенцид нэгдэн орох ёстой байсан энэ конвенцид нэгдсэн орсон учраас энэ асуудал шийдэгдэх бодит бололцоо бүрдэж байгаа юм. АНУ-тай сүүлийн жилүүдэд чөлөөт худалдааны хэлэлцээр байгуулах талаар бүх талын алхмууд хийгдэж байна. Өнгөрсөн жил Ерөнхийлөгчийг АНУ-д айлчлахад холбогдох гэрээ хэлэлцээрүүд байгуулагдсан одоогийн байдлаар Америкийн төрийн депарменттай энэ талаар гэрээ хэлэлцээрүүд явагдаж байгаа бид нар энэ асуудлыг боловсруулахдаа АНУ-ын хөгжлийн агентлагийн шугамаар хамгийн томоохон мэргэжилтнийг авчирч зөвлөгөө өгүүлсэн. Энэ хүн бидэнд өгсөн зөвлөгөөгөө Америкийн төрийн департментад хүргэж өгч байгаа. Одоогийн байдлаар оноос хойш 5000 орчим ажлын байргүй болсон гэсэн ийм тооцоо гарсан. Эхний ээлжинд эдгээр хүмүүст ажлын байртай болно байх. Өчигдөр Оёмол бүтээгдэхүүн үйлдвэрлэгчдийн холбоотой манай гадаадын хөрөнгө оруулалттай үйлдвэрүүд уулзаж тодорхой асуудлуудыг ярьсан байна лээ. Энэ Засгийн газраас авч хэрэгжүүлж байгаа арга хэмжээ эхний ээлжинд үйлдвэрүүдийн үйл ажиллагааг жигдрүүлэхэд томоохон алхам болно. Цаашдаа АНУ болон Европын холбоотой хийгдэж байгаа гэрээ, хэлэлцээрүүд амжилттай болсон нөхцөлд бид нар хөрөнгө оруулалт нэмж хийнэ гэсэн асуудлуудыг ярьсан байгаа.

Н.Энхбаяр: -Эрдэнэсүрэн гишүүн асуултаа асууя.

Б.Эрдэнэсүрэн: -Танин мэдэхүйн шинжтэй асуултууд байгаа юм. 100-аад аж ахуйн нэгж хөнгөлөлтөд хамрагдах юм байна энэ аж ахуйн нэгжүүдийн хэд нь гадаадын хөрөнгө оруулалттай болгох, хамтарсан аж ахуйн нэгжүүд байгаа юм бэ.

Хоёрдугаарт, гадаадын хөрөнгө оруулалттай хамтарсан аж ахуйн нэгжүүд татварыг 5 жилийн хугацаанд эдэлдэг. Энэ хугацаанд нийгмийн даатгал төлөөд улсад жаахан юм ордог байх, ачаа, тээвэр эргэлтэд ачаа нэлээн гарч ирдэг байх. Өөр хэр зэрэг хэмжээний юм улсын төсөвт орлого ордог юм бэ хөнгөлөлт үзүүлсний дараагаар татварын хөнгөлөлт нь дуусаад улсад татвар төлж орлого оруулж эхлэх ийм аж ахуйн нэгж хэд байгаа юм, хичнээн хэмжээний юм орох ёстой юм бэ, энд тайлбарлаж байгаа зүйл нь ажлын байр хадгалах гээд ганцхан юмаар тайлбарлаад байх юм тэгэхээр сайн ойлгогдохгүй байна л даа. 

Нөгөө талаас гадаадын хөрөнгө оруулалттай аж ахуйн нэгжүүд хөнгөлөлт эдэлчихээд нэрээ өөрчилдөг юмнууд олон байна, татан буугдаад явчихдаг, татварын хөнгөлөлт эдэлчихээд явчихдаг энийг таслан зогсоох талаар Үйлдвэр, худалдааны яамны байр суурь ямар зүйл байгаа юм болов оо.

Гадаадын хөрөнгө оруулалттай байгууллагууд дээр ажилчдын цалин хөлс доогуур байгаа шүү дээ, маш хямд ажиллах хүч ашиглаж үйлдвэрлэл явуулж байгаа энэ талаар хуулийн хүрээнд биш гэхэд ийм хөнгөлөлт эдлүүлээд байгаагийнхаа хувьд шаардлага тавьдаг ч юм уу гэрээ хэлцэл хийдэг ийм юм байдаг юм уу гэдгийг сонирхож байна.

Хуулийн үйлчлэх хугацааны талаар тодруулах гэсэн юм. Энэ хуулийн төсөлд хугацаа заагаагүй байна. Тэгсэн мөртлөө танилцуулга дотор 2006 оны 4 дүгээр сарын 1 хүртэл гээд заасан байна энэ хоёр хоорондоо яаж авцалдаж байгаа юм бэ энийг тодруулж өгөхгүй юу.

Н.Энхбаяр: -Эрдэнэсүрэн гишүүний асуултад хариулъя.

Н.Даш-Өлзий: -Тэгэхээр оёмол, сүлжмэл бүтээгдэхүүн үйлдвэрлэж байгаа үйлдвэрүүдийн 87 хувь нь гадаадын хөрөнгө оруулалттай үйлдвэрүүд байдаг юм. Тэдэнтэй тэмцэх томоохонд тооцох 10 гаруй үйлдвэр нь Монголын үйлдвэрүүд байгаа юм. Энэ үйлдвэрүүд улсын төсөвт мөнгө нэлээн оруулдаг, тухайлбал, нийгмийн даатгалын шимтгэлд З.5 тэрбум орчим төгрөг, цахилгаан, дулааны төлбөрт 4 орчим тэрбум төгрөг оруулдаг, гадаадаас 30 орчим сая төгрөгийн экспортын төлбөр орж ирж байгаа. Ингээд ер нь ажилчдынхаа цалинг тавина, нийгмийн асуудлыг хамгаална. Түүнээс гадна энэ үйлдвэрүүдийн ашиглаж байгаа үйлдвэрлэлийн талбай манай Монголын компаниудын түрээслүүлсэн талбай байгаа. Энэ түрээсийн талбайн төлбөрөөр нэлээд олон компаниуд амьдарч байдаг юм. Түүнчлэн жилд 1900-2000 гаруй контнер явж байдаг. Энийг тээвэр зуучлалын 20 гаруй байгууллага энэ дээр амьдарч байдаг. Төмөр замын тээвэрт нэлээн мөнгө оруулдаг энэ талаараа эдийн засгийн сүлжээнд их сайн нөлөөтэй гэж бид үздэг юм. 

Цалин хөлсний хувьд дундаж цалин 70, 80 мянган төгрөг байгаа. Дээр нь унааны зардал, хоолны мөнгийг үйлдвэрүүд гадаад, дотоодын бүх үйлдвэрүүд ажилчиддаа өдөр тутам өгч байдаг. Энийг нэмэх юм бол 100-аад мянган төгрөгний орлоготой байдаг юм. Хамгийн гол нь хийснээрээ хөдөлмөрлөж авдаг ийм систем үйлчилдэг учраас сайн хийсэн улсууд сайн хийгээд авдаг, ажлаа таслаад ажил дээрээ юм хийдэггүй улсууд зарим нь бага авдаг тал бий. Хамгийн гол нь хийсний үр дүнгээр авдаг учраас ихэнх нь 80-100 мянган төгрөгний цалинд хамрагддаг ийм тооцоо байгаа. 

Ц.Энхтүвшин: -Ер нь өнгөрсөн оны 11 дүгээр сараас энэ асуудалд бүгд анхаарал тавьж эхэлсэн төр, засгийн бүх шатанд. Цаг хугацаа нэлээн алдсан байсан одоо ямар нэгэн эдийн засгийн үр дүн гэхээсээ илүү хэдийгээр энд эдийн засгийн мөнгө санхүүгийн алдагдал бараг байхгүй гэж хэлж болно. Гэхдээ эдийн засгийн үр дүн гэхээсээ илүү нийгмийн талаас нь анхаарал тавьж байгаа. Яагаад гэвэл 20 мянган хүн ажилгүй болно гэдэг бол цаад талдаа нэлээн үр дагавар авчрах учиртай. Иймээс бид юуны түрүүн энэ хүмүүсийнхээ ажлын байрыг алдуулахгүйн тулд энэ арга хэмжээг авч байгаа.

Нөгөө талаасаа хугацаа заана гэдэг бол гадаадын хөрөнгө оруулагчиддаа өнөөдөр үйлдвэрлэлийг авч явж байгаа хүмүүст нэлээн эргэлзээ төрүүлэх ийм байдалтай. 2006 оны 4 дүгээр сарын 1 гэдэг бол редакцийн алдаа хугацаагүй байгаа.

Н.Энхбаяр: -Сономпил гишүүн асуултаа асууя.

М.Сономпил: -2004 оны 12 дугаар сарын З1-нд хугацаа нь дуусаж байгаа. Манай Үйлдвэр, худалдааны яамныхан, Засгийн газрынхан энийг маш сайн мэдэж байсан энэ тал дээрээ яриа хэлэлцээр хэр зэрэг өрнүүлсэн юм болов оо. Өнөөдөр З дугаар сарын 18, хугацаа дууссан болохоор энэ үйлдвэрүүд маань 20 мянга орчим ажлын байр бий болгосон үйлдвэрүүд түрүүчээсээ гараад явчихлаа. Сая би Дархан-Уул аймагт ажиллалаа 400 гаруй хүн ажилгүй болсон байна тэр хүмүүстэй уулзаж ярилцаж байхад. Манай Үйлдвэр, худалдааны яам, Засгийн газрынхан хойрго хандаад байна уу даа. З сар өнгөрчихөөд байхад сая ярьж байна 5000 хүний ажлын байр байхгүй болсон байна. Тэгэхээр хугацааны хувьд нэлээн алдсан юм биш үү энийг хурдан шийдүүлэх бололцоо яагаад байгаагүй юм бэ. Оны өмнө шийдсэн бол илүү үр дүнгээ өгөх ёстой байлаа. Гэвч чамлахаар чанга атга гэгчээр энийг маш яаралтай хурдан гаргах нь зүйн хэрэг манай эрхэм гишүүд энийг маш хурдан дэмжиж өгөөрэй гэж хүсмээр байна.

Гааль, нэмүү өртгийн татвараас чөлөөлж байгаа нь эерэг, сөрөг талтай. Эерэг талууд нь ажлын байрыг авч үлдэх гэсэн арга хэлбэр боловч энийг дамжаад бөс, бараа татваргүй орж ирж байна гэсэн шалтгаанаар дараагийн чуулганаар татвартай болгоё гэсэн асуудал тавигдах юм биш биш. Тэгэхээр энийг тооцоо судалгаатай оруулж ирсэн бол сайн байлаа, жишээлбэл нэг компани жилд 20 мянган м2 даавуу оруулж ирээд юм оёод гадаадад гаргадаг байсан бол тэр хэмжээнээс хэтрэхгүй байх ч гэдэг юм уу ямар нэгэн хязгаар байсан бол нэлээн бодитой болж өгөх байсан байх гэж бодож байна. 

Лувсанжав даргаас нэг зүйл тодруулъя. Сая намрын чуулган болж өндөрлөсөн манай гишүүдэд ажлын товхимол хүргүүлсэн. Тэрийг үзэж харж байхад миний нэрийг дандаа буруу бичсэн байх юм Содномпил гэж тэгээд манай Их Хурлын Тамгын газрын нөхдүүд хүний нэрийг тогтоохоо байсан мэргэжил, боловсрол дутуу байдаг юм уу эсвэл санаатайгаар тэгж бичээд байдаг юм болов уу энд хариулт өгөхгүй юу.

Н.Энхбаяр: -Сономпил гишүүний асуултад хариулъя.

Ц.Энхтүвшин: -Сономпил гишүүний хэлсэн санаа, саналуудыг манай яам анхааралдаа авч ажиллана. 

Н.Лувсанжав: -Сономпил гишүүнээс уучлал гуйя. Тийм алдаа гарсан бол залруулъя.

Н.Энхбаяр: -Жаргалсайхан гишүүн асуултаа асууя.

Б.Жаргалсайхан: -Би энэ чиглэлээр олон жил ажиллаж ирсэн сонирхож асууж, хэлэх юм байна гэж бодсон юм. Би бодож байна ажлын байр бий болгож байгаа бол элдэв татвар яриад яах юм бэ, ямар ч татвар, түрээсгүй болгоод ажлын байр бий болгож байгаа хүнд төр ямар ч дарамтгүй болгочихвол дээр юм биш үү тэртэй тэргүй хамгийн гол асуудал бол ажилгүйдэл байгаа. Үнэхээр татвар ярих юм бол 30-аад мянган хүн ажилтай болгоход бэлэн байна миний хувьд юун 20 мянга. Дараа нь бас нэг асуудал байна. Манайхан буруу яриад байна европын холбооны улс, Америк хоёр хувцасгүй болоод хувцасгүй болчихсон нүцгэн явж байгаа юм шиг яриад байх юм, бид нар очиж хувцсыг нь хийж өгөх гээд байгаа юм шиг. Тэр Америк, европ чинь хувцас илүүдэлтэй байгаа, энд оёсон хувцсыг тоож авах амьтан ч байхгүй тэр худлаа цагийн гарз. Харин жижигхэн ч гэсэн дотоод зах зээл дээрээ их анхаарч ажиллавал яасан юм бэ гэсэн санал байна. Импортоор орж ирж байгаа хувцасны татвар түрээсийг нэмье, харин дотоодынхоо хэрэгцээний хувцсыг өөрсдөө оёдог, өөрсдийнхөө хэрэглэж байгаа хувцсыг ийм зарчим руу орвол илүү зах зээл нь найдвартай байх болов уу гэж бодож байна. Тэрнээс Хятадтай уралдаж бид хувцас оёод дэлхийн зах зээл дээр гаргана гэвэл тэрэн шиг худлаа юм байхгүй тэр цагийн гарз. Харин дотоод зах зээл дээрээ өөрсдийнхөө хэрэглээг хангая гэж байгаа бид бас хил, гаалиар бэлэн хувцас оруулах асуудлыг татвар, түрээсээр нь чангалж өгч цэгцлээд өөрсдийнхөө хэрэгцээтэй хувцсыг тухайлбал, дунд сургуулийн хүүхдийг дүрэмт хувцастай болгоё л доо бүгдийг бушуухан, Япон хүүхдүүд нь дүрэмт хувцастай байдаг юм байна лээ тэгвэл жилд хэдэн мянган хүүхдийн сурагчийн форм оёх гээд хувцас гарч ирнэ. Энийг судалсан юм уу энэ дээр анхаарвал яасан юм бэ.

Бид нар хөнгөлөлтүүд олгодог энийг хэн ашигладаг вэ гэхээр хэдэн Хятадууд ашигладаг. Сая өнгөрсөн жил Хятадууд менежментээ хийж байсан манайхан бэлэнчлээд өөрсдөө менежмент бий болгож авч чадаагүй, Хятад гараад өгөнгүүт даавуу нь байхгүй, эсгүүр нь байхгүй, загвар нь байхгүй, чаддаг юм байхгүй. Тийм учраас эхлээд гадагшаа юм хийж оёж, гадаадынхныг хувцаслая гэж байхаар эхлээд Монголоо хувцаслая энд анхаарч энэтэй уялдуулж бодлогоо бодвол яасан юм бэ, манай зах зээл чинь жижигхэн биш шүү дээ бид нарын хэр хэмжээндээ. 

Хөнгөлөлт хийгээд нэмэр алга. Эргэлтийн хөрөнгөө яаж бүрдүүлэх гэж байгаа юм бэ оёдлын үйлдвэрүүд маань хуучин Хятадууд бүх санхүүгий нь дааж байсан одоо оёдлын үйлдвэрүүд биеэ даагаад юм оёно гэхээр мөнгө хэрэгтэй болдог, арилжааны банкуудаас мөнгө гарахгүй шүү дээ. Арилжааны банкууд зээлийнхээ хүү өндөр, эргэлтийн богино хугацаатай зээлүүд олгодог энийг авч манай оёдлын үйлдвэрүүд үйл ажиллагаагаа явуулж чадахгүй. Тийм учраас оёдлын үйлдвэрүүдийн санхүүжилтийн асуудлыг нэг мөр оруулж тусгаж шийдвэл яасан юм бэ. Дээр нь гаалийн татварыг нэг мөр орох юм бол олон эмэгтэйчүүд ажилтай болох юм. Өнөөдөр улс оронд ажил хийж байгаа нь эмэгтэйчүүд байна шүү дээ. Ганди гишүүнээс эхлээд эмэгтэй хүн ажиллаж байна тийм үү Ганди гишүүн ээ. Тийм. Эмэгтэйчүүд маань гол гэр орноо авч явж байгаагийн хувьд эмэгтэйчүүддээ ажлын байр нэлээн бий болгож өгөх зүй ёсны хэрэг ээ. Тийм учраас энэ дээр элдэв татвар түрээс дээр маргалдах юм алга, санхүүжилтийг нь шийдэж өгмөөр байна, эргэлтийн хөрөнгийг тэрэн дээр анхаарч ажиллаач ээ гэж хэлэх гэсэн юм.

Хүүхэд бөгөөд том хүний бэлэн хувцасны татварыг өөрчилмөөр байна, татвар нэммээр байна. Тэгэхгүй бол дотоод зах зээлийг маань Хятадууд эзлээд авчихаад байна, Хятад, Солонгос хоёр. Өөрсдөө юм оёод зарах гэхээр өөрсдийнх нь оёсон бүтээгдэхүүнийг авдаг хүн байхгүй. Энийг бодолцоно уу гэж хэлэх гэсэн юм.

Ер нь ажлын байр бий болгож байгаа аж ахуйн байгууллага, хувь хүнийг бүхий л төрлийн татвар, түрээсээс чөлөөлье. Уралдаан зохиоё тэгэх юм бол хэн хэр зэрэг ажлын байр бий болгоно төдий зэрэг ашиг, орлого хөнгөлөлтийг эзлэх нь байна гэсэн ийм санал оруулах гэсэн юм.

Н.Энхбаяр: -Асуулт бөгөөд санал. Жаргалсайхан гишүүний асуултад хариулъя.

Ц.Энхтүвшин: -Ер нь юуны түрүүнд бидний авч байгаа арга хэмжээ, өөрөөр хэлбэл УИХ-аас батлуулах гэж байгаа та бүхэнтэй хамтраад явж байгаа арга хэмжээ маань ажлын байр шинээр бий болгох бус байгаа ажлын байраа алдахгүйг бодож ингэж хийж байгаа ажил. Өнөөдөр мэдээж хэрэг ашигтай, ашиггүйгийн талаар бид нар сайн мэдэхгүй байна. Ажлын байраа алдчихсан юм бол зөрүүлээд бидэнд тэр хүмүүсийг ажилтай болгох альтернатив, вариант одоохондоо байхгүй байгаа. Таны хэлсэн түрүүчийн дотоодынхоо зах зээлийг бодох бусад асуудал дээр үнэхээр зөв санаа бид энийг жижиг, дунд үйлдвэрийн хөтөлбөр гээд ирэх долоо хоногоос Засгийн газрын хуралдаанаар оруулаад цаашдаа Их Хурлаар оруулах хөтөлбөртөө тусгаж ажиллана.

Н.Энхбаяр: -Илтгэлтэй холбогдуулж асуулт асуух ажил дуусч байна. Хуулийн төслийн талаарх Төсвийн байнгын хорооны дүгнэлтийг сонсоё. Дүгнэлтийг Улсын Их Хурлын гишүүн А.Бакей танилцуулна.

А.Бакей: -Улсын Их Хурлын дарга, эрхэм гишүүд ээ.

Монгол Улсын Засгийн газраас 2005 оны З дугаар сарын 16-ны өдөр Улсын Их Хуралд өргөн мэдүүлсэн “Зарим төрлийн барааг гаалийн албан татвараас чөлөөлөх тухай”, “Зарим төрлийн барааг нэмэгдсэн өртгийн албан татвараас чөлөөлөх тухай” хуулиудын төслийг хэлэлцэх эсэх тухай асуудлыг Төсвийн байнгын хорооны хуралдаанаар 2005 оны З дугаар сарын 18-ны өдөр хэлэлцлээ.

Төслийг хэлэлцээд Байнгын хороодоос гаргасан дүгнэлтийг Та бүхэнд танилцуулъя.

Оёмол бүтээгдэхүүний үйлдвэрлэлийн саалбар манай улсын нийт экспортын 20 орчим хувийг эзэлдэг бөгөөд энэ салбарт үйл ажиллагаа эрхэлж байгаа 100 гаруй аж ахуйн нэгж, 20 гаруй мянган хүнийг ажлын байраар хангаж байгаа ажээ. Дэлхийн Худалдааны Байгууллагын “Оёмол, сүлжмэл бүтээгдэхүүн болон хувцасны тухай хэлэлцээр”-ийг мөрдөх хугацаа 2004 оны 12 дугаар сарын З1-нээр дуусч оёмол, сүлжмэлийн үйлдвэрлэлийн материалыг импортлоход үзүүлж байсан татварын хөнгөлөлт дуусгавар болж АНУ-тай харилцахдаа бусад оронтой ижил нөхцөлтэй байх болсон өнөөгийн нөхцөлд тухайн төрлийн дотоодын үйлдвэрлэлийг хамгаалах, дэлхийн зах зээлд өрсөлдөх чадварыг нь бууруулахгүй байх, нийгэмд үүсч болох ажилгүйдэл зэрэг сөрөг үр дагавраас хамгаалах үүднээс оёмол, сүлжмэл бүтээгдэхүүний үйлдвэрлэлийн зориулалтаар импортолж байгаа сэлбэг, түүхий эд, үндсэн болон туслах материалыг нэмэгдсэн өртгийн болон гаалийн татвараас чөлөөлөхөөр Засгийн газраас өргөн мэдүүлсэн хуулиудын төслийг Улсын Их Хурлын чуулганы нэгдсэн хуралдаанаар хэлэлцэх нь зүйтэй гэж үзсэн юм.

Төслийн талаар Улсын Их Хурлын гишүүд зарчмын зөрүүтэй санал гаргаагүй тул “Зарим төрлийн барааг нэмэгдсэн өртгийн албан татвараас чөлөөлөх тухай”, “Зарим төрлийн барааг гаалийн албан татвараас чөлөөлөх тухай” хуулиудын төслийг эхний хэлэлцүүлгээр батлах саналыг Төсвийн байнгын хорооноос оруулж байна. Энэ саналыг хуралдаанд оролцсон гишүүд санал нэгтэйгээр дэмжсэн болно.

“Нэмэгдсэн өртгийн албан татвараас чөлөөлөх тухай”, “Гаалийн албан татвараас чөлөөлөх тухай хуулиудын төслийг хэлэлцэх эсэх болон эхний хэлэлцүүлгийн талаар Байнгын хорооноос оруулсан саналыг хэлэлцэн шийдвэрлэж өгөхийг Та бүхнээс хүсье.

Анхаарал тавьсанд баярлалаа.

Н.Энхбаяр: -Бакей гишүүнд баярлалаа. Байнгын хорооны дүгнэлттэй холбогдуулан асуулт асуух гишүүд асуултаа асууя. Алга байна. 

Хуулийн төслийг хэлэлцэх эсэх асуудлаар санал хураалт явуулъя. Төсвийн байнгын хорооны саналаар Зарим төрлийн барааг гаалийн болон нэмэгдсэн өртгийн албан татвараас чөлөөлөх тухай хуулийн төслийг хэлэлцэх нь зүйтэй гэсэн томьёоллоор санал хураалт явуулъя.

Зөвшөөрсөн З7

Татгалзсан 4

Бүгд 41 –90.2 хувийн саналаар дэмжигдлээ.

Төсвийн байнгын хороо хуулийн төсөлд зарчмын зөрүүтэй санал гараагүй учраас хуулийн төслийг анхны хэлэлцүүлгээр батлуулах горимын санал гаргасан байгаа. Энэ горимын саналыг дэмжье гэдгээр санал хураалт явуулъя.

Зөвшөөрсөн З7

Татгалзсаан 4

Бүгд 41 –90.2 хувийн саналаар дэмжигдлээ.

Горимын санал дэмжигдсэн тул Зарим төрлийн барааг гаалийн албан татвараас чөлөөлөх тухай хуулийг бүхэлд нь баталъя гэсэн томьёоллоор санал хураалт явуулъя.

Зөвшөөрсөн 40

Татгалзсан –

Бүгд 40 –100 хувийн саналаар батлагдлаа.

Зарим төрлийн барааг нэмэгдсэн өртгийн албан татвараас чөлөөлөх тухай хуулийг бүхэлд нь баталъя гэсэн томьёоллоор санал хураалт явуулъя.

Зөвшөөрсөн З6

Татгалзсан 4

Бүгд 40 –90.0 хувийн саналаар батлагдлаа.

Өнөөдрийн хуралдаанаар баталсан хууль, тогтоолуудын эцсийн найруулгыг сонсоё. Эцсийн найруулга та бүхэнд тарсан байгаа. 

Засгийн газрын гишүүдийг томилох тухай Улсын Их Хурлын тогтоолын эцсийн найруулга тараагдсан байгаа. Саналтай гишүүд байна уу. Алга байна. Эцсийн найруулгыг сонслоо.

Байнгын хорооны гишүүнээр батлах тухай Улсын Их Хурлын тогтоолын эцсийн найруулга тараагдсан байгаа. Саналтай гишүүд байна уу. Алга байна. Эцсийн найруулгыг сонслоо.

Зарим төрлийн барааг гаалийн албан татвараас чөлөөлөх тухай хуулийн төслийн эцсийн найруулга тараагдсан байгаа. Би уншъя. Монгол Улсын хууль. Гаалийн албан татвараас чөлөөлөх тухай. 

1 дүгээр зүйл. Оёмол, сүлжмэл бүтээгдэхүүний үйлдвэрлэлийн зориулалтаар импортолж байгаа сэлбэг, түүхий эд, үндсэн болон туслах материалыг гаалийн албан татвараас чөлөөлсүгэй.

2 дугаар зүйл.Энэ хууль батлагдсан өдрөөс хүчин төгөлдөр болно гэсэн ийм эцсийн найруулга байна. Саналтай гишүүд байна уу.  Алга байна. Эцсийн найруулгыг сонслоо.

Зарим төрлийн барааг нэмэгдсэн өртгийн албан татвараас чөлөөлөх тухай хуулийн төслийн эцсийн найруулга тараагдсан байгаа. Би уншъя. Монгол Улсын хууль. Гаалийн албан татвараас чөлөөлөх тухай. 

1 дүгээр зүйл. Оёмол, сүлжмэл бүтээгдэхүүний үйлдвэрлэлийн зориулалтаар импортолж байгаа сэлбэг, түүхий эд, үндсэн болон туслах материалыг нэмэгдсэн өртгийн албан татвараас чөлөөлсүгэй.

2 дугаар зүйл.Энэ хууль батлагдсан өдрөөс хүчин төгөлдөр болно гэсэн ийм эцсийн найруулга байна. Саналтай гишүүд байна уу.  Алга байна. Эцсийн найруулгыг сонслоо. 

Өнөөдөр ээлжит бус чуулган хуралдаж хэлэлцэх ёстой асуудлаа ажил хэрэгчээр хэлэлцэж өндөрлөлөө. Дахин цэргийн баярын мэнд хүргэе. Хуралдаан хаасныг мэдэгдье.

Соронзон хальснаас буулгасан:

Хуралдааны нарийн

бичгийн дарга

